
	ЯДУУ ТАРИАЧИН ЭРИЙН ДОМОГ

	 

	“БНМАУ Гэгээрлийн яамны хэвлэл” Улаанбаатар хотноо 1964 онд эрхлэн хэвлүүлсэн “ДЭЭЖИС ҮЛГЭРҮҮД” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯДУУ ТАРИАЧИН ЭРИЙН ДОМОГ

	 

	Дандаа баян тариачдаар бүрдэл болсон нэг тосгон байж гэнэ. Тэдний дотор үгээгүй ядуу ганц тариачин эр байдаг юм санжээ. Бусад нь баян болохоор түүнд дээрэлхэж Ноорхой гэж нэр өгчээ. Ноорхой бүх насандаа ганц үнээ олж маллах сан гэж туйлаас хүсдэг боловч ядуугийн харгаагаар үнээ авах мөнгө олддоггүй байлаа. Ноорхой нэг өдөр эхнэртээ ингэж ярьж гэнэ.

	— За хө, эхнээр! Ингэж насан турш үнээ маллахгүй байж ер зохихгүй. Манай нагац чинь мужаан шүү дээ. Түүнд очоод мод зорж нэг модон тугал сийлээд бас түүнийгээ үнээний тохирох хүрэн улаан будгаар будаж янзлаад өг гэж хэлье. Ингэвэл нэг мэдэхэд модон тугал маань өсөж томроод үнээ болчих биш үү гэвэл энэ саналыг эхнэр нь ч бас зөвшөөрч гэнэ.

	Тэднийхээ мөрөөдлийг хангаж нагац нь модон тугал сийлээд хүрэн улаан будгаар будаж бас хүзүүгээрээ хөдөлдөг нугастай болгож өгч гэнэ.

	Маргааш өглөө нь айлуудын үхрийг бэлчээрт гарахад мань Ноорхой үхэрчнийг дуудаж:

	— За хө, муу нөхөр чинь арайхийж нэг тугал олж авлаа. Чамд өгч бэлчээрт гаргая. Ганцхан миний тугал биеэрээ өчүүхэн тул чи алган дээрээ авч явбал зүйтэй байх аа гэжээ. Үхэрчин:

	— Тэгье, хариулалгүй яах вэ, гээд модон тугалыг авч явжээ. Бэлчээрт очоод өвсөнд оруулбал нөгөө модон тугал зогсож чадахын хамтаар бас хүзүүгээ хөдөлгөж харагдав. Түүнийг хараад үхэрчин үгүй ер өвс идэж байгааг нь. Их удахгүй гүйж харайх нь л дээ гэж бодлоо.

	Орой болж үхрээ бэлчээрээс буцаах болоход нөгөө үхэрчин модон тугалд хандаж зогсож чаддаг,з бас өвс идэж чаддаг хойно бас явж чадах ёстой. Чам шиг залхууг бас алган дээрээ авч явна гэдэг яршиг байгаа даа гээд бэлчээрт нь орхичхоод явж одлоо.

	Орой үхэр бэлчээрээс ирэхэд Ноорхой гэрийнхээ үүдэнд гарч зогсоод модон тугалаа ирэхийг хүлээж байлаа. Үхэрчин ирлээ гэнэ. Гэвч Ноорхойн модон тугал үзэгдсэнгүй. Гайхахдаа үхэрчнээс асуувал тэр бээр:

	— Үгүй тэр чинь нугын өвсөнд хошуугаа хийчхээд ер явах шинжгүй болохоор нь орхичихлоо гэжээ.

	Ноорхой уурлаж, 

	— Яаж байгаа чинь тэр вэ? Зүй нь чи бусдын үхрийн адил хандаж миний тугалыг эзэнд нь эргүүлэн авчрах ёстой биш билүү гэж өгүүлж гэнэ. Тэндээс Ноорхой, үхэрчнийг дагуулж түүний үхрээ хариулсан нугад ирлээ. Гэтэл хэн нэг хүн олж аваад явсан бололтой нөгөө тугал нь алга байжээ. Үхэрчин:

	— Модон тугал хаа холдоо л гэж. Нэг тийшээ гүйгээд явчхаа биз гэж тоомсоргүй өгүүлбэл, Ноорхой уурлаж,

	— Тийм бий чи, тэгнэ ээ байхаа, удна байх! гээд үхэрчнийг дагуулж тосгоны ахлагчийнд очлоо. Ахлагч үхэрчин, хүн өөрийн тоомсоргүйгээс тугалыг алга болгосон учир Ноорхойд түүний төлбөр болгон нас гүйцсэн үнээ өг гэж тушаажээ.

	Ингэж тариачин эр Ноорхой түүний эхнэр хоёр насаараа мөрөөдсөн үнээгээ олж авч гэнэ ээ. Тэр хоёр хязгааргүй баярласан боловч аз дутахад ганц үнээгээ тэжээх чимх ч өвс үгүй байжээ. Одоо яах вэ гэж хэлэлцээд үнээгээ алж махыг нь шуузлан давсалж тавиад арьсыг нь Ноорхой авч зах дээр аваачиж худалдаад үнээр нь нэг тугал олж ирэхээр хот явжээ. Замдаа нэг тээрмийн дэргэдүүр гарвал өрөөсөн далавчийг нь хуга цохисон нэг хар хэрээтэй дайралдаж өрөвдөхдөө түүнийг авч үнээнийхээ арьсанд боогоод явж гэнэ. Энэ үеэр тэнгэр эвгүй болж хүчтэй салхилан бороо орох нь хувингаар асгасан адил болсон учир мань Ноорхой арга буюу эргэж тээрэмчнийд ирээд гэртээ нэг шөнө хонуулахыг гуйжээ.

	Тээрэмчний эхнэр гэртээ ганцаар байсан боловч Ноорхойн гуйлтыг зөвшөөрч: 

	— Ор ор! Тэнд дэвссэн сүрэл байгаа, түүн дээр унт. Идэх уух юмаар манайх ховордуу байна гээд хэрчим талх, зүсэм бяслаг өгчээ.

	Ноорхой тээрэмчний эхнэрийн өгснийг идчихээд унтахаар хэвтлээ. Хажуудаа үнээнийхээ ширэнд боолгоотой хар хэрээгээ тавьж гэнэ. Тээрэмчний эхнэр түүнийг «аян замын уртад ядраад унтаж орхилоо» гэж боджээ.

	Энэ үеэр багш ламтан тэднийд морилон иржээ. Тээрэмчний эхнэр багш ламтныг их л дотно эелдэг зан гаргаж угтаад: Миний нөхөр одоогоор гэртээ алга байна. Хоёулаа хамтарч үдшийн зоог барья гэж урин оруулжээ. Тэд хөгжилтэй яриа үүсгэж элдэв амттаныг гарган тавьж байхыг сонссон Ноорхой, нойр хулжиж арааны шүлсээ гоожуулан агаарт дэгдсэн зуушны сайхан үнэрээр ходоодоо баяжуулан авай. Тээрэмчний эхнэр шарсан, хайрсан чанасан, хуурсан элдэв хоолыг өрөн тавьж бас нарийн боовны таваг засаж, шил дарс тавилаа.

	Тэр хоёрыг ширээнд суугаад зооглож эхэлтэл тэдний хаалга тонших дуун гарав. Энэ чимээгээр тээрэмчний эхнэр сандарч: Яадаг билээ багш ламтан минь, цаана чинь манай нөхөр ирлээ гэв. Тэгснээ шалмаг хөдөлж шарсан махаа зуухны хөндийд, шилтэй дарсаа дэрэн доогуур хийж, хайрсан ногоогоо дэвсгэр дор нуугаад, тавагтай боовоо орон доогуур тавьж бүгдийг нууж амжлаа. Эцэст нь багш ламаа хувцасныхаа шүүгээнд оруулж түгжээд нөхөртөө хаалгаа нээж:

	— Ашгүй дээ чи минь ирэв үү? Үгүй энэ тэнгэрийн байж байгааг ёстой усан галав юүлэх гэдэг л болж байх шиг байна гэж өгүүлэв. 

	Нөхөр нь гэртээ орж ирээд сүрэл дээр хэвтэж байгаа Ноорхойг харснаа: 

	— Юун хүн энд байдаг билээ? гэж асуув. 

	— Аа энэ үү? Нэг ядуу эр гаднах бороонд цохиулаад орох оронгүй хонуулаач гэж гуйж ирэхэд нь оруулаад байгаа юм. Би байсан жаахан талх бяслагаа өгөөд тэр сүрэл дээр очиж унт гэж хэлсэн юм гэж эхнэр нь өгүүлэв.

	— За яах вэ унтаг, харин надад идчихмээр юм байвал өгөөч эхнээр? гэж тээрэмчин эрийг хэлэхэд эхнэр нь:

	— Юу өгдөг билээ дээ чамд. Манайд талх бяслаг хоёроос өөр хүн идчихмээр юм ховор л байна шүү гэж өчив.

	— Зүгээр, тэр чинь надад шаг хийсэн хоол болно. Тэднийгээ нааш тавьчих гэснээ тээрэмчин эр Ноорхойд хандаж:

	— Чи босож надтай юм идэж уухгүй юу хө гэлээ. Ноорхой, тэр дуунаар хурдан босож тээрэмчний дэргэд хүрч очин ширээнд нь суулаа.

	Тэд үдшийн хоол зооглосны дараа тээрэмчин эр Ноорхойн авч яваа үнээний арьс, түүнд боодолтой хар хэрээг хараад: Үгүй хө, чиний энэ авч яваа юмс чинь ямар учиртай юм байна даа? гэж асуулаа. Ноорхой:

	— Тэр чинь чухал юм. Аливааг урьдчилан хэлдэг увдис байгаа юм гэж хэнэггүй худал хэлэв.

	— Тэгвэл надад урьдчилан зөгнөж хэлэх юм байдаг болов уу?

	— Байж ч болох юм даа. Гэхдээ энэ шувуу дөрвөн удаа уг хүндээ зөн билиг айлдаж тав дахь удаагаа өөртөө тайлахыг шаарддаг юм шүү дээ.

	Энэ үг тээрэмчин эрийн сонирхлыг хөдөлгөсөн тул тэр бээр Ноорхойг гуйн шалж нэг зөн хэлүүлээч гэж шаллаа.

	Ноорхой заль гаргаж хэрээнийхээ хүзүүг чанга базаж увааг, увааг гэтэл нь чанга гуаглуулбал тээрэмчин эр за юу гэж зөн айлдав? гэж асуулаа. Ноорхой,

	— Амтлаг дарс дор чинь байна гэлээ гэв.

	— Сайхан хэрэг байна даа гэснээ тээрэмчин эр очоод дэр дороос шилтэй дарс гаргаж авчирлаа Тэгснээ

	— Дахиад нэг хэлүүлээч гэв. Ноорхой, хэрээнийхээ хүзүүг

	— Бас нэг базан гуаглуулаад:

	— Шарсан мах зууханд чинь байна гэлээ гэв.

	— Юун таатай хэрэг вэ? гэснээ мань тээрэмчин босон очиж зуухныхаа хөндийгөөс шарсан мах авчирлаа.

	— За хө, гурав дахийг нь нэг хэлүүлээч гэв. Ноорхой бас л урьд адил хөдөлж хэрээг гуаглуулаад:

	— Хайрсан ногоо дэвсгэр дор чинь байна гэнэ ээ гэв.

	— Үгүй ер мөн сайхнаа гэснээ тээрэмчин эр очиж хайрсан ногоог авчраад:

	— За одоо дөрөв дэхийг нь нэг хэлүүлчих гэж гуйв. Мань Ноорхой бас л урьд адил хөдөлж нэг гуаглуулснаа:

	— Тавагтай боов орон дор чинь байна гэлээ гэв.

	— Энэ ч бас хэлдэг л үг гэснээ тээрэмчин эр очиж таваг дүүрэн амтат боов авчирч тавилаа.

	Тэр хоёрыг ширээндээ хуримлахаар суух үед энэ бүгдийг нөхрөөсөө нуусан тээрэмчний авгай үхтлээ айж, орондоо нойтон голтой амьтан одоо яана гэж алмайран хэвтэж байжээ. Тэр ямар боловч шүүгээнийхээ түлхүүрийг өгөхгүй гэж нуулаа. Тээрэмчин эр хэрээ тав дахь удаа юу хэлэх бол сонсохыг тэсэж ядан хүлээж Ноорхойг шаардвал: тэр бээр: 

	— Юу боловч эхлээд хоёулаа энэ бүгдээ идэж ууя. Тав дахь нь нэг олигтой юм биш шиг байна гэлээ.

	Ингээд амттаныг идэж, архиа уух зуур Ноорхой хэрэв тав дахийг хэлүүлбэл юү өгөх вэ? гэж шалгаав. Харилцан шагнал ярилцаж суусаар тээрэмчин эр гурван зуун алтан зоос өгөхөөр тохиролцов. Ноорхой хэрээгээ барьж аваад хүзүүг нь чангахан шиг базан нэг гуаглуулбал:

	— За юу гэж байна гэж тээрэмчин эр тэсвэр алдан асуулаа.

	— Хувцасны чинь шүүгээнд чөтгөр орчихсон байна гэлээ гэв. Үүнийг сонссон тээрэмчин эр нэгэнт тийм бол тэр чөтгөрийг чинь хөөж гаргая гээд эхнэрээсээ түлхүүрээ шаардаж авч шүүгээгээ онгойлговол энэ бүгдийг сонссон лам багш баригдахгүйг хичээж харвасан сум шиг годхийн гарч тэр чигээрээ зугтан алга болов. Үүнийг харсан тээрэмчин эр 

	— Үгүй ер энэ чөтгөрийг чинь би бишгүй л нэг үзсэн юм байх чинь юу билээ гэж айх, гайхах зэрэгцэн өгүүллээ.

	Маргааш өглөө нь мань Ноорхой тээрэмчин эрээс гурван зуун алтан зоос тоолж аваад ум хумгүй арилж өглөө. Гэртээ эргэж ирсэн хойно аажим аажмаар аж ахуйгаа өөд татаж сайхан байшин барьж цатгалан суух болжээ.

	Ноорхой ингэж хөлжиж байгааг ажигласан бусад баян тариачид түүнд атаархаж:

	— Муу Ноорхой лав алтан зоосоор бороо ордог гэж үлгэрт ярьдаг үнэхээр тийм оронд очоод ирсэн байх. Авахдаа гараар биш хүрзээр малтаж, уутаар биш шуудайгаар авчирсан байх гэж ярилцах болжээ.

	Ингээд түүний мөнгө яаж олсон учрыг хэлүүлэхээр тосгоны ахлагчийнд дуудуулав. Ноорхой тэнд очсоноо:

	— Онц ч юм болоогүй дээ. Алсан үнээнийхээ арьсыг авч хот ороод гурван зуун алтан зоосоор худалдаж ийм боллоо гэж хариуллаа.

	Баян тариачид Ноорхойн үгийг сонссоноо түүн шиг мөнгөтэй болохыг хүсэмжлэн гэртээ харимагц үнээнүүдээ алж арьсыг нь өвчин аваад аваачиж зарахаар яарцгаав. Тосгоны ахлагч мөн энэ хэргээс хоцорсонгүй бас үнээгээ алаад манай хүмүүс та нараас түрүүлж арьсаа борлуулна. Та нар хүлээцгээ! гэж тушаал гаргав.

	Тэд хотод очиж худалдаачинд үнээнийхээ арьсыг өгвөл хариуд нь дөнгөж гурван алтан зоос өгчээ. Дараа нь бусад тариачдыг очиход үнэнд нь түүнээс бага зоос өгч сүүлдээ би энэ олон арьсаар юу хийх вэ гээд бүр авахаа болив.

	Ноорхойд мэхлэгдэж үнээнээсээ салсан тариачид түүнээс өшөө авахын тулд тосгоны ахлагчид заргын бичиг өргөн барьж заалдлаа. Үүний дүнд ямар ч буруугүй хөөрхий Ноорхойд алах ял зааж нэгэн дуугаар батлаад нүхэлсэн ёроолтой модон торхонд хийж усанд хаяж шийтгэхээр тогтлоо.

	Ноорхойг барьж авчраад бас хойдохыг нь уншуулахаар лам багшийг залж авчирлаа. Дараа нь ламын уншлагад саад болгохгүй гэж цугларсан тариачдыг түр тараав. Ноорхой лам багштай хоёулхнаа үлдээд харвал тэр нь нөгөө тээрэмчнийд хөглөж явсан лам байлаа. Тэгэхлээр нь:

	— За ламтан минь, би таныг тэр нэг удаа шүүгээнээс гаргасан. Одоо та хариуг бодож намайг энэ модон торхонд хийх ялаас гарга гэж хэлэв.

	Яг энэ үеэр тэндээс хол биш газарт нэг хүн хонь хариулж яваа үзэгдэв. Ноорхой түүнийг муу таньдгийн гадна, бас тэр хоньчин тосгоны ахлагч болохыг ихэд санаархан хүсэмжилдгийг мэддэг байв. Тэгээд байдаг чадлаа гаргаж түүнд дуулдахаар:

	— Үгүй үгүй, би яасан ч үгүй! Бүх ертөнцийн хүн цөмөөрөө шаардлаа гэсэн ч би болохгүй гэж хашхиран өгүүлэв. Үүнийг сонссон хоньчин, Ноорхойд ойртож очоод

	— Юу болов, Ноорхой! Юу чадахгүй гээд байгаа юм бэ? гэж асуувал, Ноорхой

	— Аа, эд нар хэрэв намайг тэр модон торхонд орж суувал тосгоны ахлагч болгох юм гэнэ. Би яалаа ч гэсэн тосгоны ахлагч болохгүй гэв.

	Тэгтэл нөгөө хоньчин 

	— Тосгоны ахлагч болоход ердөө иймхэн юм шаардагддаг юм бол чиний оронд би орж сууя л даа гэжээ. Ингэж хэлэхийг чухамхүү хүсэж байсан Ноорхой хэрэв чи энэ модон торхонд орж суудаг юм бол тосгоны ахлагч болно шүү гэж итгүүлэн өгүүллээ.

	Хоньчин сайхан боломжийг алдчих бий гэсэн шиг яаран модон торхонд ороход нь Ноорхой торхны нь ёроолыг нүхэлж орхиод түүний хариулж явсан хонийг хөөн оджээ. Багш лам буцаж очоод тариачдад хандаж би хойдохыг нь уншчихлаа. Одоо та нар өөрсдөө мэд гэжээ. Тэр даруй өширхсөн тариачид ирж модон торхыг голын зүг өнхрүүлэн авч явав. Том торхонд өнхөрч яваа хоньчныг би тосгоны ахлагч дуртайяа болно шүү гэж хашхирахад нь тэд Ноорхойг бас л даажигнаж байна гэж бодоод:

	— Бид ч гэсэн чамаар ахлагчаа тавья гэж бодож байгаа. Ганцхан чи эхлээд усны ёроолд юу байдгийг үзчихээд гараад ир! гэж дооглон хариулав. Дараа нь хоньчныг голын усанд хийж живүүлээд Ноорхойгоос өшөөгөө авсан гэж сэтгэл ханамжтайгаар гэр гэртээ харьцгаав. Тэднийг гэртээ харьцгаахад Ноорхой суурь хонь туучихсан бас харьж явлаа. Гайхаш алдарсан тариачид түүнийг угтан тосож:

	— Ноорхой чи чинь хаанаас гараад ирэв. Наад тууж яваа суурь хонь чинь чинийх үү? гэж зэрэг зэрэг дуу алдан асууцгаалаа. Ноорхой:

	— Тэгэлгүй яах вэ, минийх. Би тэгээд голын усны ёроолд орвол бүр гүнд нь нэг их өвстэй нугад олон хонин сүрэг бэлчээрлэж байгааг үзлээ. Торхныхоо ёроолыг цөм цохиж гараад нэг суурь хонь таслан авч хөөж ирлээ гэвэл шунал нь бадарсан бусад тариачид

	— Тэгээд тэнд чинь дахиад олон хонь үлдэв үү? гэж асуув.

	— Тоолж барах аргагүй. Зах хязгаар нь харагдахгүй бэлчиж байна билээ. Та нарт төдийгүй хэдэн та нар шигт хүрэлцэхээр байна! гэж Ноорхой хариуллаа.

	Баян тариачид зөвлөлдөж нэг нэг суурь хоньтой болбол ямар сайхан бэ? гэж ярилцлаа. Энэ ярианд оролцсон тосгоны ахлагч:

	— Би түрүүлж орно. Та нар намайг хүлээж бай гэж тушаалаа.

	Тэд бөөнөөрөө голын хөвөөнд очвол салхи намуун учир ус тунгалгаар мэлтэлзэн урсаж, түүнд туссан хурган цагаан үүлний сүүдэр талд нь үнэхээр уснаа хонь бэлчиж байгаа шиг харагдаж байжээ. Шунал нь ихдэж шулам болсон тэдгээр баячуул «хонь нь харагдаж байна», «яасан олон хонь вэ» гэж хашхиралдан дайрлаа.

	Тосгоны ахлагч тэднийг хориглон зогсоож:

	— Би түрүүлж оръё. Хэдий хир юм байгааг урьдчилж үзэж танилцах нь зүйтэй. Хэрэв үнэхээр хүрэлцмээр бол би та нарыг дуудна гэж хэлээд түрүүлэн орлоо.

	Жаахан явснаа хөл алдан уснаа живэхэд сарвалзсан гарыг нь харсан тариачид «дуудаж байна, даллаж байна» гэсээр хуйлран дагаж ороод живж үхэцгээв.

	Тосгоны бүх баячууд ингэж шуналаар сүйдэж Ноорхой ганцаар их баялгийг эзлэн жарган суух болжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

